
DOSSIER DA EXPOSICIÓN
“Bit a Bit.

A evolución dos videoxogos!”

TALLERES
DE VIDEOXOGOS RETRO

Museo MARCO Vigo (Espazo anexo)
8-12 outubro 2024



INTRODUCIÓN

Retro Galaicos nace no ano 2016 como
unha asociación sen ánimo de lucro de
ámbito galego que ten como finalidade
promocionar a conservación, restauración
e uso de computadoras e máquinas de
videoxogos dos anos 70, 80 e 90 que teñan
consideración de "informática retro", co fin
de non deixar caer no esquecemento as
máquinas que nos trouxeron ata onde
estamos hoxe en día.

A asociación céntrase na participación e
organización de eventos de carácter
público coa finalidade de dar a coñecer as
tecnoloxías de lecer retro ás novas
xeracións, para que vexan e comprendan de
onde vén todo o lecer electrónico que
gozan actualmente, e facer lembrar ás
persoas que viviron na súa época o uso
destas máquinas xa case no esquecemento.

Outra das tarefas da asociación é
concienciar acerca da conservación e
restauración de equipos retro, e promover
a creación de novos contidos nestas
plataformas retro (programación, pixelart,
deseño, música). Para cumprir estes
obxectivos, nos eventos nos que
participamos e nos que organizamos,
ofrecemos unha ampla exposición de
equipos, así como talleres e charlas de
diversas temáticas relacionadas.



TALLERES DE VIDEOXOGOS RETRO

Entra con nós a un mundo cheo de nostalxia e diversión mentres exploramos a
evolución das tecnoloxías de videoxogos, dende os 8 bits ata os impresionantes
64 bits! Non perdas esta oportunidade de viaxar no tempo e revivir os xogos que
marcaron unha época! Actividade organizada dentro das VI Xornadas Videoxogo e
Literatura, da Fundación Carlos Casares coa Asociación Retro Galaicos.

Nos nosos talleres descubrirás:
>> Os clásicos de 8 bits: Cando o píxel era o rei.
>> Os avances dos 16 e 32 bits: Máis cores, son e xogabilidade.
>> A revolución dos 64 bits: Gráficos en 3D e experiencias inmersivas.
>> O mundo Arcade: Como eran as grandes máquinas arcade da década de 1990.

Aberto a escolas e familias:
>> Unha oportunidade perfecta para que as xeracións máis novas coñezan os
videoxogos cos que moitos e moitas medramos, e para compartir un tempo
divertido en familia.

Da tas :
>> Do 8 de outubro ata o 12 de outubro.

Luga r :
>> Anexo do Museo do MARCO de Vigo. Rúa do Príncipe 54.

Desenvolvemento dos talleres:
>> Ao comezo do taller, as persoas participantes recibirán unha pequena charla
introdutoria de 15 minutos, onde se explicará a evolución dos videoxogos a través
das distintas xeracións de consolas. Durante esta presentación, falarase das
características técnicas de cada era (8, 16, 32, 64 bits e máquinas arcade) e como
estas influíron no desenvolvemento dos xogos e na experiencia dos xogadores e
xogadoras. Esta introdución axudará a situar ás persoas asistentes no contexto da
exposición e permitiralles apreciar a importancia histórica e cultural das
consolas que van probar.



>> Despois da charla, os asistentes poderán explorar, divididos en grupos as seis
mesas temáticas, cada unha equipada con dúas consolas de distintas xeracións.
Dende os sistemas máis antigos de 8 bits ata as avanzadas máquinas de 64 bits,
poderán xogar algúns dos títulos máis icónicos de cada época, experimentando
de primeira man como evolucionaron os gráficos, o son e a xogabilidade ao longo
dos anos. Ademais, terán acceso a emuladores que permitirán gozar dunha
selección aínda máis ampla de xogos retro, incluíndo algúns títulos raros ou
menos coñecidos.

>> Os monitores do taller darán para cada xogo unha descrición técnica do
mesmo, quen crearon o xogo, ano de lanzamento etc.

>> Tamén se disporá dunha sección especial dedicada ás máquinas arcade, onde
os participantes poderán revivir a emoción dos salóns recreativos, xogando a
clásicos como Pac-Man, Donkey Kong ou Street Fighter II. Estas máquinas serán
un punto de encontro para menores e adultos, que poderán compartir a
experiencia de xogar en máquinas orixinais, tal como se facía nos anos dourados
dos videoxogos. O taller está deseñado para ser unha experiencia divertida e
didáctica, ideal para familias e escolas que desexen descubrir o legado dos
videoxogos retro.

DATOS TÉCNICOS DOS TALLERES

Quendas: (10.30h - 12.00h) e (12.00h - 13.30h)
Número máximo de postos para talleres: 24 persoas
Monitores: 3-4 persoas
Días de visitas escolares: Do 8 ao 11 de outubro en horario de mañá
Días de visitas familiares: 12 de outubro en horario de mañá
Aforo máximo nos talleres familiares: 40 persoas (25 menores + 15
adultos acompañantes)
Reservas para colexios e para familias: Museo MARCO de Vigo
Máis información: www.videoxogoeliteratura.gal



EXPOSICIÓN “BIT A BIT.
A EVOLUCIÓN DOS VIDEOXOGOS!”

Benvidos á exposición Retro Galaicos: “BIT a BIT. A evolución dos videoxogos!”
Nesta mostra, invitámoste a facer unha viaxe no tempo a través das consolas máis
icónicas da historia dos videoxogos, desde os primeiros sistemas de 8 bits ata os
impresionantes 64 bits. Descubre como a evolución da tecnoloxía transformou os
gráficos, o son e a experiencia de xogo, revolucionando unha industria que, hoxe
en día, é parte fundamental da cultura popular. Exploraremos as características
técnicas que marcaron cada xeración e veremos en acción as consolas que fixeron
soñar a millóns de xogadores de todo o mundo.

A era dos 8 bi ts.
Na etapa dos 8 bits, as consolas como a NES ou a Master System marcaron o
comezo da revolución dos videoxogos. Os procesadores de 8 bits permitían
gráficos limitados en cores e resolución, pero xa permitían gran creatividade. A
capacidade de memoria era baixa, polo que os xogos tiñan que ser sinxelos, pero
adictivos. Os gráficos tiñan un estilo pixelado característico e o son estaba
composto por sinxelas melodías chiptune, que aínda hoxe son recoñecibles. Foi
unha era onde os xogos de plataformas, como Super Mario Bros., se converteron
en clásicos.

A era dos 16 bits.
Coa chegada das consolas de 16 bits como a Super Nintendo e a Sega Mega Drive,
os videoxogos deron un salto cualitativo. Esta nova arquitectura permitía mostrar
gráficos máis detallados, con ata 64 cores simultáneas en pantalla e animacións
máis fluídas. A capacidade de procesamento tamén mellorou, permitindo xogos
máis complexos, con maior profundidade en escenarios e personaxes. O son foi
outro dos grandes avances, xa que se comezaron a escoitar músicas e efectos
moito máis elaborados, mellorando a experiencia inmersiva.

A era dos 32 bits.
Coas consolas de 32 bits, como a PlayStation ou a Sega Saturn, chegamos a unha
nova dimensión: os gráficos en 3D. Estas consolas permitían o rendemento de
polígonos tridimensionais, o que supuxo un cambio radical na forma de xogar e
crear videoxogos. A capacidade gráfica multiplicouse, mostrando escenarios e



personaxes máis realistas. O almacenamento tamén evolucionou, pasando de
cartuchos a CD-ROMs, o que aumentaba a capacidade para incluír vídeos e
bandas sonoras de alta calidade. Xogos como Final Fantasy VII definiron esta era.

A era dos 64 bi ts.
A chegada dos 64 bits, protagonizada pola Nintendo 64, consolidou os gráficos en
3D con maior detalle e mellor rendemento. Esta consola permitiu mundos abertos
e experiencias máis interactivas, con movementos de cámara fluídos e texturas
máis definidas. O manexo de polígonos era moito máis avanzado, o que fixo
posibles xogos como Super Mario 64, onde se notaba a liberdade de movemento
e a profundidade dos escenarios. A mellora do son, agora con varias canles
simultáneas, e a capacidade de manexo de datos, foron claves nesta etapa.

A era das máquinas arcade.
As máquinas arcade foron o berce da industria dos videoxogos, marcando o inicio
da súa popularización masiva nos anos 70 e 80 do século XX. Situadas en salóns
recreativos, bares e centros de entretemento, estas máquinas destacaban pola
súa potencia técnica en comparación coas consolas domésticas da época. O
hardware das arcades permitía gráficos máis detallados e un rendemento
superior, ofrecendo experiencias de xogo rápidas e adictivas. Clásicos como Pac-
Man, Space Invaders e Street Fighter II convertéronse en fenómenos culturais.
Ademais, as máquinas arcade impulsaron o formato de xogo competitivo e en
comunidade, establecendo as bases para a futura industria dos eSports.

DATOS TÉCNICOS DA EXPOSICIÓN

Días de visitas: Do 8 ao 11 de outubro en horario de tarde
Horario de visitas: 11:00h a 13.30h (se non hai talleres) e 17.00 a
20.30 horas.
Aforo máximo para as visitas: 40 persoas
Monitores: 1-2 persoas
Máis información: www.videoxogoeliteratura.gal


